Játtanarskipanin

1.    Fíggjarlógin
Fíggjarlógin er grundarlag undir virkseminum hjá landinum í einum fíggjarári.

Fíggjarlóg, fíggjarlógaruppseting, játtanarsløg og viðmerkingar eru týðandi amboð hjá løgtinginum at stýra, ávirka og raðfesta útreiðslur og inntøkur landsins, og eru við til at áseta, hvørjar heimildir, skyldur og hvørja ábyrgd ein landsstýrismaður hevur viðvíkjandi umsiting av játtanum. Fíggjarlógin er eisini ein týðandi miðil til at kunna almenningin um politiskar avgerðir.

Sambært § 43, stk. 2, í stýriskipanarlógini má eingin útreiðsla verða goldin, uttan at heimild er fyri henni í teirri fíggjarlóg ella aðrari játtanarlóg, ið er í gildi, tá ið ávíst verður.

Stýriskipanarlógin ásetir, at landsstýrið leggur trý sløg av játtanarlóggávu fyri løgtingið: 

· fíggjarlóg

· møguliga bráðfeingis játtanarlóg, sum § 43, stk. 3, í stýrisskipanarlógini ásetir, at landsstýrið skal leggja fyri tingið, um útlit ikki eru fyri, at fíggjarlógin verður samtykt, áðrenn fíggjarárið byrjar

· eykafíggjarlóg,

ið fevnir um allar eykajáttanir, sum fíggjarnevndin hevur veitt í gjøgnum árið, skal góðkennast í seinasta lagi 31. desember sama ár. Landsstýrið hevur skyldu at leggja fram uppskot hesum viðvíkjandi innan 1. desember. 

Fíggjarlógin kann seinni verða broytt við 1) eykajáttan við løgtingslóg, ella um málið hevur skund, við at 2) fíggjarnevndin veitir eykajáttan.

Eykajáttanir, sum fíggjarnevndin samtykkir, skulu takast við á eykafíggjarlógina.

Landsstýrismaðurin í fíggjarmálum samskipar fíggjarlógararbeiðið. Tað er tí hann, sum vegna landsstýrið leggur fyri løgtingið landsstýrisins uppskot um fíggjarlóg og aðrar játtanarlógir.

  

2.    Bruttojáttanir og nettojáttanir
Útgangsstøðið í játtanarskipanini er, at útreiðslur og inntøkur verða játtaðar hvør sær (bruttomeginreglan). Inntøkuvøkstur heimilar tí ikki samsvarandi útreiðsluvøkstri.

Í nevndu førum verður bruttomeginreglan tó ikki nýtt:

· Sølukostnaður, tá ið fastar ognir verða seldar

, verður drigin frá søluinntøkuni, soleiðis at tað er nettoinntøkan av søluni, sum verður játtað. 
· Tá ið brúktir lutir verða seldir í umbýti við nýggjar

, er tað bert nettoútreiðslan, sum skal játtast. 

· Tá ið endurgjald, dagbøtur o.a. í sambandi við løguarbeiði

eru fyri eykaútreiðslur, sum stovnurin hevur í sambandi við eitt ítøkiligt arbeiði, verður nettoútreiðslan sett á játtanina. 

· Tá ið peningur verður lagdur út fyri annan stovn ella kommunur, t.v.s., at tað er greitt, í tí løtu goldið verður, at sama upphædd er útreiðsla hjá øðrum lands- ella kommunalum myndugleika, og at tað ikki áliggur útgjaldandi stovni nøkur sjálvstøðug ábyrgd at taka á seg útreiðsluna. Um landsstovnur leggur pening út fyri annan landsstovn, er tað harumframt eitt krav, at útgjalding og útreiðsla eru í sama fíggjarári.

· tryggingarendurgjøld,

ið vanliga koma fyri. 
· lønarendurgjøld.

Roknskaparliga verður eisini konterað eftir bruttomeginregluni, tó so, at í sambandi við tey omanfyri nevndu undantøk, verður konterað á serligum roknskaparkontum sambært Kontuskipan Landsins.

Bruttomeginreglan fevnir ikki um játtanarsløgini landsfyritøka og rakstrarjáttan. Fyri hesi játtanarsløg verður játtanin latin sum nettoútreiðslujáttan.

Sjálvt um játtanir sostatt á summum økjum verða givnar sum nettojáttanir, verða útreiðslur og inntøkur settar upp fyri seg í sundurgreinaðu ætlanunum í fíggjarlógarviðmerkingunum.

3.    Átekningar 
Á játtanarlógunum kunnu vera, umframt játtanir, eisini átekningar. Átekningar verða nýttar sum ein ískoytisáseting til ávísa játtan.

 

4.    Vanligar ræðisásetingar   

4.1    Almennar reglur 

Ein játtan er ein heimild hjá landsstýrismanninum at hava útreiðslur til eitt ávíst endamál, ella at hava inntøkur av ávísum slag, í samsvari við tær fyritreytir, sum játtanin er givin eftir.

Tá ið ein fyrisitingarlig leiðsla hevur ræðisrættindi í sambandi við játtanir, er hetta eftir heimiling frá landsstýrismanninum, og er tað undir teimum treytum, ið fylgja við heimilingini.

Játtanin skal nýtast samsvarandi fyritreytunum fyri játtanini. Harumframt kunnu í heimilingini vera ásettar aðrar fyrisitingarligar treytir, eins og ræðisrætturin altíð kann takast aftur í fíggjarárinum.

Játtanarheimild skal vera fingin til vega, áðrenn rátt verður. Tá miðað verður ímóti, at fíggjarlógin skal vera ein fullfíggjað fíggjarætlan fyri landsins inntøkur og útreiðslur í fíggjarárinum, er meginreglan, at heimild skal verða fingin til vega á fíggjarlóg ella aðrari játtanarlóg, áðrenn rátt verður.

   4.2    Játtanartíðarskeið 
Ein játtan er ein heimild at ráða í tí fíggjarári, sum játtanin er givin fyri.

Um tað ikki er serlig heimild til at gjalda frammanundan, ella at geva gjaldsskáa, skal miðast ímóti, at tað ikki er størri munur á tíðarskeiðnum millum útreiðslur og útgjald, og millum inntøkur og inngjald.

Atgerðir, sum føra við sær skyldur fyri landskassan út um tíðarskeiðið, ið játtanin er fyri, burtursæð frá vanligum skyldum, ið eru knýttar at framhaldandi rakstri av einum stovni, t.d. løn til starvsfólk og leigusáttmálar, kunnu bara gerast, um serstøk heimild er fingin til vega frammanundan t.d. við serligari lóg.

Eru skyldur, sum bera við sær útreiðslur í fleiri fíggjarárum, skal játtan til útreiðslurnar fáast til vega hvørt fíggjarár sær.

 4.3    Endurrindan av keyps-MVG hjá stovnum / virksemi, sum ikki er MVG-skrásettir /  skrásett

Stovnar (virksemi), sum ikki eru MVG-skrásettir, skulu, tá ið fíggjarlógaruppskotið verður gjørt meta um rakstrar- og løguútreiðslur uttan at taka útreiðslur við til keyps-MVG.

Á roknskapinum verður keyps-MVG skrásett fyri seg á standardkontu 75. Sjálvur útreiðsluparturin verður skrásettur á standardkontur 14, 15, 16, 19, 31 og 32 t.v.s. uttan MVG, men MVG-parturin verður skrásettur undir standardkontu 75.

Snýr tað seg um MVG av vørum og tænastum, sum er goldið uttanlands, so skal MVG-upphæddin skrásetast saman við útreiðsluni til vøruna / tænastuna.

Keyps-MVG verður mánaðarliga lyft av roknskapinum og flutt á eina felags játtan undir § 20.

 

4.4.    Annað 
Vanliga er ikki loyvt at langtíðarleiga. Tó kunnu sáttamálar um operationella langtíðarleigu gerast, um tað eru eyðsýndir fyrimunir fyri landskassan at langtíðarleiga í staðin fyri at keypa. Sáttmálar upp á meira enn kr. 250.000 skulu góðkennast av Fíggjarmálaráðnum.

Hinvegin kunnu sáttmálar ikki gerast fyri fíggjarliga langtíðarleigu, sum reelt kemur í staðin fyri keyp ella bygging. Talan er um fíggjarliga langtíðarleigu tá ein av niðanfyrinevndu treytum er lokin:

· Sambært avtaluni verður ognarrætturin latin langtíðarleigaranum, tá leigutíðin er av.

· Leigarin hevur optión til at keypa aktivið fyri ein prís, ið væntandi verður so nógv lægri enn handilsvirðið tá optión verður nýtt, at tað má metast rímuliga vist, at optiónin fer at verða nýtt.

· Langtíðarleigan er galdandi størsta partin av tíðini, sum aktivið verður nýtt, og í so máta er líkað mikið, um ognarrætturin verður fluttur ella ikki í endanum av tíðarskeiðnum.

· Nútíðarvirðið av langtíðarleigugjøldunum er størri enn ella í øllum førum tað sama sum handilsvirðið av langtíðarleigaða aktivinum. Í hesum sambandi hevur tað einki at siga, um ognarrætturin møguliga verður fluttur við endan av tíðarskeiðnum.

 

5.    Serstakar ásetingar fyri einstøku játtanarsløgini

5.1     Játtanarsløgini 
Ræðisreglurnar eru tengdar at fylgjandi fimm játtanarsløgum, sum á ymiskan hátt eru bindandi fyri, hvørjar heimildir, skyldur og hvørja ábyrgd ein landsstýrismaður hevur viðvíkjandi umsiting av játtanum:

· Rakstrarjáttan

· Løgujáttan

· Lógarbundin játtan

· Landsfyritøka

· Onnur játtan

Undir "B. Játtanir" í fíggjarlógartekstinum er ásett í klombrum aftan fyri høvuðskontuheitið, hvat slag av játtan, talan er um. Um einki stendur, so er tað "Onnur játtan".

Fyri øll játtanarsløgini eru tær vanligu ræðisásetingarnar galdandi, umframt niðanfyri nevndu serstøku ásetingar fyri tey einstøku játtanarsløgini.

 

5.2        Rakstrarjáttan (vanligt virksemi) 
Rakstrarjáttan verður nýtt, tá endamálið við játtanini serliga er ætlað at verða rokkið við almennum rakstarvirksemi, og at hava neyðugar útreiðslur í tí sambandi, t.v.s. útreiðslur til starvsfólk, keyp av vørum og tænastum og til rakstur av bygningum v.m.

Hóast virksemið verður minni, og størri skynsemisbroytingar enn ætlað verða framdar, er ikki loyvt til betra um støðið á almennu tænastuni á økinum meira enn upprunaliga ætlað.

Stovnar, ið skulu gera ætlanir um byggi- og løguarbeiði, kunnu nýta pening til fyrireikandi kanningar, herundir tørvsmetingar. Útreiðslur til framhaldandi fyrireikingararbeiði og projekteringsútreiðslur krevja serstaka løgujáttan.

Í Sundurgreinað ætlan í viðmerkingunum er játtanin á høvuðskontuni sundurliðað í undirkontur og standardkontur. Henda sundurgreining er ikki bindandi. Tó er ikki loyvt landsstýrismanninum at fara uppum ásetta lønarkarmin (standardkonta 11). Um góðar grundgevingar eru fyri tí, kann landsstýrismaðurin í fíggjarmálum tó loyva frávik frá hesi áseting.

Rakstrarjáttan, er ein nettoútreiðslujáttan til tann ella teir landsstovnar, sum høvuðskontan fevnir um. Stovnurin kann hava rakstrarútreiðslur og -inntøkur samsvarandi viðmerkingunum til høvuðskontuna. Meirinntøkur geva rætt til at hava samsvarandi meirútreiðslur, tó er ikki loyvt at fara uppum ásetta lønarkarmin.

 

5.2.1     Góðkenning av ávísum størvum

Fíggjarmálaráðið skal góðkenna øll tænustumannastørv og øll onnur størv við eini løn svarandi til tænastumannastørv í 36. lønarflokki ella hægri, áðrenn tey verða skipað.

Umsóknir um at skipa omanfyrinevndu størv skulu sendast til lønardeildina í Fíggjarmálaráðnum saman við upplýsingum, sum eru neyðugar til viðgerðina.

Eitt góðkent starv í lønarflokki 36. ella hægri kann altíð nýtast í einum lægri lønarflokki.

Innan fyri lønarrammuna og góðkend størv, ásetir aðalráðið/stovnurin sjálvur samansetingina av starvsfólkanýtslu.

 

5.3     Rakstrarjáttan (inntøkufíggjað virksemi)
Landsstovnar kunnu fáa játtan til at hava inntøkufíggjað virksemi, um hetta virksemið lýkur niðanfyri standandi treytir: 

· Viðskiftafólkini hava ikki nakra skyldu at taka móti tænastuni ella vøruni. 

· Stovnurin skal kunna skilja framleiðsluna, sum ætlanin er at hava sum inntøkufíggjað virksemi, frá øðrum uppgávum hjá stovninum. 

· Tað inntøkufíggjaða virksemið skal náttúrliga hanga saman við vanligu uppgávunum, sum stovnurin hevur fingið álagt at loysa. 

Kostnaðurin, skal ásetast soleiðis, at hann ikki er kappingaravlagandi mótvegis privatum og øðrum almennum kappingarneytum, og langtíðar miðalkostnaðurin skal verða fíggjaður. 

Um talan er um einkarrætt ella støðu, ið líkist einkarrætti, so er prísurin, sum samsvarar langtíðarkostnaðinum, samstundis hámarksprísurin, ið kann setast á vøruna ella tænastuna, tá ið hon verður seld í Føroyum. 

Langtíðar miðalkostnaðurin er tað, sum tað í miðal kostar at gera eina ávísa vøru ella veita eina ávísa tænastu gjøgnum eitt longri tíðarskeið. Sum partur av kostnaðinum er at rokna: 

· beinleiðis útreiðslur, tvs. útreiðslur, sum beinleiðis eru knýttar at tí einstøku vøruni ella tænastuni (t.d. løn, tilfar ella uttanhýsis tænastur), og 

· óbeinleiðis útreiðslur, tvs. útreiðslur, sum ikki beinleiðis kunnu knýtast at tí einstøku vøruni ella tænastuni, men sum kunnu roknast út frá útreiðslum fyri viðkomandi ár (t.d. høli, innbúgv, edv, skrivstovulutir og leiðsla), umframt 

· aðrar óbeinleiðis útreiðslur, sum kunnu vera rakstrarútreiðslur frá farnum árum, ella útreiðslur, ið stava aðra staðni frá á landsins rakstrarætlan (t.d. mettar avskrivingar og roknað rentað). 

Undir inntøkufíggjaðum virksemi kunnu havast inntøkur og útreiðslur, ið vanliga koma undir løgujáttan. 

Í viðmerkingum til fíggjarlógaruppskotið verður greitt frá slagi av inntøkufíggjaðum virksemi, og hvussu stórt hetta virksemi er. Skilt verður ímillum vanligt virksemi og inntøkufíggjað virksemi hjá stovninum. 
Inntøkufíggjað virksemi verður sett á serstaka undirkontu. Sundurgreiningin í standardkontur er ikki bindandi, og loyvt er landsstýrismanninum at fara upp um ásetta lønarkarmin (standardkonta 11) á hesi undirkontu, men lønarútreiðslur kunnu einans nýtast til tað inntøkufíggjaða virksemið. 

Í fíggjarlógaruppskotinum verður gjørd rakstrarætlan fyri útreiðslur av inntøkufíggjaðum virksemi, lutvíst grundað á ætlaðar útreiðslur, og lutvíst á ætlaða nýtslu av inntøkum annars. 

Útreiðslur til vørur og tænastur skulu liðast sundur eftir veruligu nýtsluni til ávikavist vanligt og inntøkufíggjað virksemi. 

 

5.3.1     Starvsfólk 

Til inntøkufíggjað virksemi kunnu starvsfólk bert setast, um størvini verða fíggjað við inntøkum, hetta virksemi gevur. Er tað neyðugt, fyri at tryggja stovnin fíggjarliga, skulu setanirnar vera tíðar- ella uppgávuavmarkaðar.

Tænastumenn ella tænastumannalíknandi starvsfólk kunnu ikki setast við beinleiðis tilknýti til inntøkufíggjað virksemi.

Tey fólk, her upp í sáttmálasettir leiðarar, sum verða sett í starv beinleiðis til inntøkufíggjað virksemi, verða sett eftir vanligu sáttmálatreytunum, sum eru galdandi á økinum.

Lønarútreiðslur til starvsfólk, sum lutvíst taka lut í inntøkufíggjaðum virksemi, verða konteraðar alt eftir, hvussu stóran part starvsfólkini hava arbeitt í ávikavist vanligum virksemi og inntøkufíggjaðum virksemi.

 

5.4     Løgujáttan 
Løgujáttan verður sum meginregla nýtt til at selja, keypa, konstruera og gera bygningar, skip og aðrar løgur. Harumframt verður henda játtan nýtt, tá løgustuðul ella lán verða veitt til ítøkiligar byggiætlanir, sum ikki eru lógarbundnar.

Undir hesar játtanir verða bókaðar:

· Løguútreiðslur og løguinntøkur

· Løgustuðul og útlán til einstakar ætlanir

· Avdráttir av veðrættarskuld

Hetta hevur eitt nú við sær, at keyp av føstum ognum og nýbygging kann fíggjast av somu játtan.

 

5.4.1    Løgujáttan, útreiðslur
5.4.1.1     Játtanir, lýstar í viðmerkingunum til fíggjarlógina
Landsstýrismaðurin er ikki bundin av sundurgreiningini millum fleiri løguarbeiði undir somu høvuðskontu, treytað av, at metti samlaði kostnaðurin fyri tær einstøku ætlanirnar heldur, og at samlaðu útreiðslurnar kunnu haldast innan fyri galdandi fíggjarlóg.

Tiltøk, sum føra til týðandi ætlanarbroytingar, herundir tiltøk, sum hækka upprunaliga metta samlaða kostnaðin fyri einstakar ætlanirnar, kunnu fremjast, um serstøk heimild er fingin til vega við eykajáttanarlóg.

 

5.4.1.2     Nýggjar ætlanir í fíggjarárinum

Ætlanir, sum skulu fíggjast við eini løgujáttan, og sum ikki eru lýstar í viðmerkingunum til løgujáttanina, kunnu bara fremjast, um heimild er fingin til vega við eykajáttanarlóg

 

5.4.1.3     Játtanir, lýstar í serstakari lóg

Er talan um størri løgujáttanir, sum ofta fevna um fleiri fíggjarár, er meginreglan, at landsstýrismaðurin leggur uppskot fyri tingið um serstaka lógarheimild til tess at tryggja, at tílík týðandi mál verða nóg væl lýst og fáa eina hóskandi viðgerð í tinginum.

Um tað í serstøku lógini er ásettur ein samlaður løgukostnaður, kann landsstýrismaðurin gera avtalur, sum hava við sær byggiútreiðslur í komandi fíggjarárum, um so er, at hetta er neyðugt fyri at gera skilagóðar sáttmálar við atliti at valda útbjóðingarháttinum, og treytað av, at tann samlaði løgukostnaðurin verður hildin.

 

5.4.2     Løgujáttan, inntøkur
Løguinntøkur eru inntøkur av at avhenda fastar ognir, skip o.t., endurrindan í sambandi við bygging og løgugerð fyri onnur, endurgjald fyri liðug løguarbeiði og avskrivingar av ognum og løgum.

Landsins føstu ognir, skip o.t. kunnu bert seljast, um tey verða boðin út alment.

Løguinntøkur kunnu bert havast, um so er, at heimild er fyri hesum á fíggjarlógini, annars verða hesar at taka við á eykajáttanarlóg.

 

5.5     Lógarbundin játtan
Lógarbundin játtan verður nýtt, tá tað er bindandi ásett í aðrari lóggávu, hvør kann fáa pening, ella hvør skal rinda, og hvussu stór upphæddin skal verða. Sum dømi kann fólkapensiónin verða nevnd.

Talan er um lógarbundnar útreiðslur, tá ið móttakarin sambært lóg hevur rættarkrav til ávísan stuðul ella veiting, og tá ið peningaupphæddin ella útrokningargrundarlagið er ásett í lóg ella sambært lóg.

Tað er tí serliga umráðandi, at landsstýrismaðurin metir lógarbundnu útreiðslurnar á fíggjarlógini so neyvt sum gjørligt. Um tað í fíggjarárinum vísir seg, at hesar metingar væntandi ikki koma at halda, skal landsstýrismaðurin leggja uppskot um eykajáttanarlóg fyri tingið, ella í øðrum lagi uppskot um at broyta stuðulslóggávuna.

Lønarútreiðslur kunnu ikki játtast undir hesum játtanarslagi.

 

5.6     Landsfyritøka
Játtanarslagið Landsfyritøka verður nýtt, tá virksemið hjá almennum stovni í høvuðsheitum er vinnuligt, og tað tí er skilabest at geva leiðsluni størri møguleikar til at laga virksemið eftir marknaðarviðurskiftunum.

Játtanin er eitt nettotal, sum er ein játtanarkarmur til nettoútreiðslur hjá fyritøkuni. Í høvuðsheitum eru tær somu ásetingar galdandi, sum fyri játttanarslagið rakstrarjáttan, herundir góðkenning av ávísum størvum.

Fyri játtanarslagið landsfyritøkur er sundurgreiningin á undirkontur og standardkontur ikki bindandi, og loyvt er landsstýrismanninum at fara uppum ásetta lønarkarmin (standardkonta 11).

 

5.7     Onnur játtan
Onnur játtan verður nýtt í serligum føri, tá játtanarendamálið er ætlað at verða rokkið við at veita stuðul, serstakliga til ítøkiligar studningsjáttanir, veita lán v.m., ella tá talan er um inntøkur, sum ikki eru náttúrliga knýttar at rakstrar- og løguvirkseminum. Vanliga verður hetta játtanarslagið nýtt, tá hini játtanarsløgini ikki hóska.

Lønarútreiðslur kunnu ikki játtast undir hesum játtanarslagi. Sundurgreiningin í viðmerkingunum av, hvat játtanin kann nýtast til, er bindandi fyri landsstýrismannin, um ikki annað er tilskilað í viðmerkingunum.

